
Sexuak tabua izaten segitzen du etxean 
Gurasoen elkarteek aintzat hartu dute gazteen artean hiesaren hedadura mugatzeko Osakidetzak egin berri dien eskaera 

Iñigo Bilbao - Bilbo 

«Hiesaren kontrako azken kanpainarekin Osakidetzak asmatu egin du, bere hartan nahikoa ez den arren». Itziar Sanchoren berbak dira horiek. Gazteen artean gaixotasunak izan dezakeen hedadura mugatu, edo gutxitzeko behinik behin, Osasun agintariak gurasoengana jo dute. Mezua ere zuzen-zuzena izan da: «Nahiz eta zuri ez iruditu, hiesarentzat helduak dira; erakutsiezu hiesaren kontra babesten». 

Kanpaina «ondo bideratuta» dagoela onartu arren horrekin ez dela nahikoa izango diote adituek, «ez dielako gurasoei argitzen zelan egin behar duten hori guztia lortzeko». Bizkaiko Ikasleen Guraso Elkarteak (BIGE) antolatu ohi dituen Gurasoen Eskoletan, sexualitatearen gaineko ikastaroak ematen ditu. Sanchok berak aitortzen du gaia «korapilatsua» dela, «seme-alabak uzkur izaten direlako sexuaz edo barne-barneko gaiez berba egiteko gurasoekin».Osakidetzaren azken kanpaina gustatu zaio, hala ere. Batez ere agerian uzten duelako nerabe eta gazteen «heldutasuna» sexuari dagozkion gakoetan: «Gurasoei aitei, batez ere oso zaila egiten zaie euren seme-alabak sexualki aktiboak izan daitezkeela pentsatzea».Sanchok esan du sexuaz gogoeta egin dezaten zaila dela, eta are zailagoa seme-alabak hiesarekin lotzea. Oraindik «aurreiritzi larregi» ei dago GIB birusaren inguruan: «Saiatuz gero, onartuko dute beharbada sexu harremanak badituztela, baina ez zaie burutik pasatu ere egiten hiesa harrapa dezaketenik. Horiek guztiak Afrika urruneko edo talde baztertuen kontutzat dauzkate». 

Amak, ulerberagoak 
Gurasoen Eskoletan gaia landu izan dutenean, ez bide da berdina nesken gurasoek eta mutilen gurasoek hartzen duten jarrera, ez eta aitek edo amek hartzen dutena ere: «Aitak, normalean, itxiagoak dira neskekin eta mutilekin, biekin berdin; amak, berriz, ulerberagoak izaten dira». 

BIGE elkartean gai honekin arduratuta daude. Hiesarekin, baina batez ere sexualitatearekin. Ana Eizagirrek argi dauka seme-alabak gazte diren arte itxarotea alferrik dela, eta arinago hasi behar dela: «Gurasook argi izan behar dugu umeentzako sexua ez dela tabua, guk geuk bihurtzen dugula tabu 8 eta 12 urte dituzten bitartean. Gero kexatu egiten gara 14 urte dituztenean ez digutelako ezer esaten».Eizagirreren iritziz, Osakidetzaren kanpaina «aitzakia polita» izan daiteke etxean gaia ateratzeko, «betiere modu naturalean egiten bada». Izan ere, halako gaien inguruan hitz egiteko bilera formala egin nahi izateak ez duela ezertarako balio uste du, eta argi dauka gai horiek txiki-txikitatik planteatu behar direla, «askatasun osoz».Eskolan sexualitateaz irakasten zaiena ondo egonik ere, hori baino gehiago behar dutela uste du Eizagirrek, biologiako azalpenez gain sentimenduak ere oso kontuan hartu behar direla uste baitu: «Ikasi behar dute zer egin euren baitan mutil edo neska batengatik zer edo zer sentitzen dutenean; edo zer egin apur bat edanda daudenean, nola egin une horretan ezetz esateko».Ezetz esaten ikastea prozesu luzea dela nabarmendu du Eizagirrek, txiki-txikitatik hasi beharrekoa. Etxean askotan entzun izan baitute hau edo bestea ez dela egiten. «Gauza da hori, une horretan, ez dela egin behar, baina beste une batean agian egin daiteke». Iritzi berekoa da Betilde Sanchez, Gurasoen Eskoletako arduraduna. Haren esanetan, kontua ez da hitz egitea bakarrik. «Gurasoek seme-alaben lekuan jarri behar dute, zer gertatzen zaien, zer sentitzen duten eta zer behar duten ulertzeko». Izan ere, «gurasoen aurreiritziak, eta batez ere beldurrak direla kausa, heziketa bide horretan modu okerrean eragiteko arriskua badago».Berari, gainera, kanpaina egokia iruditu zaio sexualitatearen edo hiesaren inguruan egiten dena «egokia den edo ez ikusteko». Egoera zein den ahaztu barik, Sanchezen esanetan, argi eduki behar baita seme-alabek ez dutela zertan etxean den-dena kontatu: «Guri gustatu zein ez, ez dute egingo, eta euren inguruan, lagunekin edo, horretaz guztiaz ikasi eta gogoeta egiteko baliabideak izan behar dituzte».Adibide bat ere ipini dute mahai gainean. Bizkaiko eskola batean jazo zen, udaberriko oporrak baino arinago: «Oporretan zer eramango zuten galderari erantzutean, 8 bat urteko neskato batek zerrenda egiterakoan esan zuen berak bazekiela amak kondoiak eramango zituela. Irakasleak, zur eta lur, honela galdetu zion: 'konpresak esan nahiko duzu, ezta?' Eta neskatoak: 'Ez andereño, kondoiak, aitak eta amak umerik ez edukitzeko erabiltzen dutena'. Ataka ezin hobea izan zen hori irakaslearentzat umeei preserbatiboak zer diren azaltzeko».Ezagututa, BIGEko gurasoek Osakidetzaren kanpainarekin bat egitea zentzuzkoa irudituko zaie askori. Eurak ez dira bakarrak. Elkarte Katolikoko gurasoek ere aintzat hartu dute hiesaren gaineko mezua. Txaro Saez elkartearen bozeramaileak argi dauka eskoletan sexualitateaz hitz egin behar dela, «eskolari ardura hori dagokion neurrian, baina ahaztu barik heziketa guztia ez dagoela eskolaren esku».Katolikoen ustez, familiaren ardura da seme-alabak heztea. Gertatzen da, baina, «eskolaren ardurapean uzten direla hari ez dagozkionak». Saezek berak argi dio, etxean ezer irakasten ez badiete umeek eskolan ikasitakoarekin moldatu beharko dutela. 

